He ngohe aromatawai ā-roto Pāngarau 2.16A v1 mō te Paerewa Paetae 91765
TĀ TE KAIAKO WHĀRANGI

Ngohe Aromatawai: Te punga e tau ai te māramatanga
Paerewa Paetae Pāngarau 91765: Te tātari i te reo motuhake o tētahi kōrero pāngarau
Aronga: Pāngarau 2.16A v1
Whiwhinga: 3

Te Horopaki
Hei te ngohe nei ka rangahau koe i ngā punga tōmua o ngā tau hei whakarite i te kauhau whakamōhio, hei whakarite hoki i te ngohe e pakari ai te whakamahi i aua punga.
Ka rapu koe i ngā punga, me ngā rerenga kōrero, me ngā horopaki e mau ana. Ka āta whakarite i te kauhau e mārama ai, e hiahia ai ngā tāngata ki ngā tikanga reo o ngā punga. Ka whakarite hoki i tētahi ngohe e whakamahi ai te hunga whakarongo i aua punga. Ka mutu, ka tuhituhi koe i te pūrongo poto i tāu i mahi ai me ngā hua o te āta whakamahi i ngā punga rā i te ao hou nei. 
Ka aromatawaingia te kauhau me te ngohe pāngarau ki te tika o ngā kōrero, ki te horanga o te kaupapa, ki te aronga o te hunga whakarongo. Ka aromatawaingia te pūrongo ki te tika o te reo me te mārama o ngā kōrero, ki te parahau hoki i tāu e whakatau ana.

Hei Mahi	
1. Ka rapu koe i ngā punga tōmua e tohu ana i te maha, i te hanga o ētahi mea. Hei tauira: e iwa, tokorima, tuawhā, takirua, hokowhitu, he aha atu, he aha atu.
2. Ka rapu hoki koe i ngā momo rerenga kōrero me ngā horopaki e puta ake ai ngā punga. 
3. Ka whakaaroaro koe i te tikanga o ngā punga i te ao hou nei – i roto rānei, i waho atu rānei i ngā ranga pāngarau.
4. Ka whakarite koe i te kauhau e mārama ai te hunga whakarongo ki ngā tikanga o ngā punga.
5. Ka whakarite koe i te ngohe pāngarau e whakamahi ai te hunga whakarongo i ngā punga – he kēmu rānei, he whakawhitiwhiti kōrero rānei, he whaiwhai tohutohu rānei, he aha atu rānei.
6. Ka kōrero i te kauhau ki tētahi hunga. Tērā pea ko ngā mātua o ngā ākonga o tōu ranga, o tētahi atu rānei. Tērā pea he whakaaturanga, he whakaahua hei tautoko i te kauhau.
7. Ka mutu, ka mahi te hunga whakarongo i tāu nā ngohe.
8. Ka tuhituhi koe i te pūrongo hei arohaehae i te kauhau me te ngohe, me te aronga o te hunga whakarongo. Ka parahau hoki i te wāhi o ngā punga i roto, i waho hoki o te ranga pāngarau.
Kei wareware, me whakariterite e koutou ko te ranga te roanga o te wā e tutuki ai ngā mahi katoa.

	Ka whakaatu māramatanga ki te reo motuhake o te pāngarau:
· ka tautohu i ngā āhuatanga o te reo motuhake o tētahi tuhinga, tētahi kōrero, tētahi whakaaturanga pāngarau rānei
· ka tautohu i te huatau pāngarau o taua pūāhua
· ka whakahāngai i ngā tikanga o te reo motuhake hei tātari i tētahi kōrero pāngarau.

Hei tauira:
Te tautohutohu punga 
Kua tautohutohu i ngā punga tōmua o ngā tau me ngā horopaki e puta ake ai.
Te whakarite kauhau
Kua takitaki i ngā punga tōmua o ngā tau.
Te whakarite ngohe 
Kua tūhono i ngā tikanga o ngā punga ki ngā horopaki hou.
Te pūrongo arohaehae 
Kua whakaatu i ngā hua o te kauhau me te ngohe pāngarau.
	Ka whakaatu māramatanga ki te horopaki motuhake o tētahi kōrero pāngarau, arā te mahi pāpori, te hā o te kōrero me te ara whakapāpātanga.

Hei tauira:
Te tautohutohu punga
Kua āta tautohutohu i ngā punga tōmua o ngā tau me ngā horopaki e puta ake ai. 
Te whakarite kauhau
Kua āta takitaki i ngā punga tōmua o ngā tau. 
Te whakarite ngohe 
Kua tautoko i te tūhono o ngā tikanga o ngā punga ki ngā horopaki hou.
Te pūrongo arohaehae
Kua mārama te whakaatu i ngā hua o te kauhau me te ngohe pāngarau.
	Ka whakaahua mai i pēhea i whakaawe ai te pūāhua motuhake i te reo motuhake o tētahi kōrero pāngarau.

Hei tauira:
Te tautohutohu punga
Kua āta tautohutohu i ngā punga tōmua o ngā tau, ā, kua āta whakaahua i ngā horopaki e puta ake ai.
Te whakarite kauhau
Kua pai rawa takitaki i ngā punga tōmua o ngā tau i rata ai te hunga whakarongo ki te kauhau.
Te whakarite ngohe 
Kua parahau, kua arohaehae i te tūhono o ngā tikanga o ngā punga ki ngā horopaki hou.
Te pūrongo arohaehae
Kua arohaehae i te tikanga o ngā punga i roto, i waho o te ranga pāngarau. 
Kua tautohu i ngā hipanga o ngā mahi.
Kua whakaahua mai i pēhea i whakaawe ai te pūāhua motuhake i te reo motuhake o te kōrero pāngarau.




